
Devaih Kritam 1 Shri Lakshmi Stotram

દેવૈઃ કૃતં ૧ શ્રીલક્ષ્મીસ્તોત્રમ્

દેવા ઊચુઃ ।
નમઃ શ્રિયૈ લોકધાત્ર્યૈ બ્રહ્મમાત્રે નમો નમઃ ।
નમસ્તે પદ્મનેત્રાયૈ પદ્મમુખ્યૈ નમો નમઃ॥ ૯૯॥
પ્રસન્નમુખપદ્માયૈ પદ્મકાન્ત્યૈ નમો નમઃ ।
નમો બિલ્વવનસ્થાયૈ વિષ્ણુપત્ન્યૈ નમો નમઃ॥ ૧.૯.૧૦૦॥
વિચિત્રક્ષૌમધારિણ્યૈ પૃથુશ્રોણ્યૈ નમો નમઃ ।
પક્વબિલ્વફલાપીનતુઙ્ગસ્તન્યૈ  નમો નમઃ॥ ૧૦૧॥
સુરક્તપદ્મપત્રાભકરપાદતલે શુભે ।
સુરત્નાઙ્ગદકેયૂરકાઞ્ચીનૂપુરશોભિતે  ।
યક્ષકર્દમસંલિપ્તસર્વાઙ્ગે  કટકોજ્જ્વલે॥ ૧૦૨॥
માઙ્ગલ્યાભરણૈશ્ચિત્રૈર્મુક્તાહારૈર્વિભૂષિતે    ।
તાટઙ્કૈરવતંસૈશ્ચ શોભમાનમુખામ્બુજે॥ ૧૦૩॥
પદ્મહસ્તે નમસ્તુભ્યં પ્રસીદ હરિવલ્લભે ।
ઋગ્યજુઃસામરૂપાયૈ  વિદ્યાયૈ તે નમો નમઃ॥ ૧૦૪॥
પ્રસીદાસ્માન્કૃપાદૃષ્ટિપાતૈરાલોકયાબ્ધિજે ।
યે દૃષ્ટાસ્તે ત્વયા બ્રહ્મરુદ્રેન્દ્રત્વં સમાપ્નુયુઃ॥ ૧૦૫॥
ઇતિ શ્રીસ્કન્દપુરાણે વૈષ્ણવખણ્ડે વેઙ્કટાચલમાહાત્મ્યે નવમાધ્યાયાન્તર્ગતં

દેવૈઃ કૃતં શ્રીલક્ષ્મીસ્તોત્રં સમાપ્તમ્ ।
સ્કન્દપુરાણ । વૈષ્ણવખણ્ડ । વેઙ્કટાચલખણ્ડ । અધ્યાય ૯/૯૯-૧૦૫॥

